
Relatur: is-Sur Sarró IPARRAGUIRRE 

Nhar il-15 ta’ Diċembru 2011 u nhar is-16 ta’ Jannar 2012, il-Kunsill u l-Parlament Ewropew rispettivament 
iddeċidew, b’konformità mal-Artikolu 43 tat-Trattat dwar il-Funzjonament tal-Unjoni Ewropea, li jikkon­
sultaw lill-Kumitat Ekonomiku u Soċjali dwar 

il-Proposta għal Regolament tal-Parlament Ewropew u tal-Kunsill dwar il-Fond Ewropew għall-Affarijiet Marittimi u 
s-Sajd [li jħassar ir-Regolament tal-Kunsill (KE) Nru 1198/2006 u r-Regolament tal-Kunsill (KE) Nru 861/2006 u 
r-Regolament tal-Kunsill Nru XXX/2011 dwar il-politika marittima integrata] 

COM(2011) 804 final – 2011/0380(COD). 

Is-Sezzjoni Speċjalizzata għall-Agrikoltura, l-Iżvilupp Rurali u l-Ambjent, inkarigata sabiex tipprepara l- 
ħidma tal-Kumitat dwar is-suġġett, adottat l-Opinjoni tagħha nhar is-26 ta’ Ġunju 2012. 

Matul l-482 sessjoni plenarja tiegħu li saret fil-11 u t-12 ta’ Lulju 2012 (seduta tal-11 ta’ Lulju), il-Kumitat 
Ekonomiku u Soċjali Ewropew adotta din l-Opinjoni b’150 vot favur, vot kontra u 6 astensjonijiet. 

1. Konklużjonijiet u rakkomandazzjonijiet 

1.1 Il-Kumitat jilqa’ l-proposta tal-Kummissjoni u jaqbel mal- 
għanijiet u l-prijoritajiet tagħha. Madankollu, jemmen li l-ewwel 
għan għandu jispeċifika li s-sajd u l-akkwakultura għandhom 
ikunu sostenibbli u kompetittivi mil-lat ekonomiku, soċjali u 
ambjentali. Barra minn hekk, skont il-KESE, fost l-għanijiet 
tal-Fond Ewropew għall-Affarijiet Marittimi u s-Sajd (FEMS) 
jonqos referenza speċifika għas-settur tal-kummerċjalizzazzjoni 
u dak tal-ipproċessar tal-prodotti tas-sajd u tal-akkwakultura. 

1.2 Rigward id-definizzjoni tas-“sajd kostali fuq skala żgħira”, 
il-KESE jtenni dak li diġà qal fl-opinjoni tiegħu dwar ir-riforma 
tal-Politika Komuni tas-Sajd (PKS) u jistieden lill-Kunsill u lill- 
Parlament biex b’konsegwenza ta’ dan jestendu l-proposta tal- 
Kummissjoni. 

1.3 Il-Kumitat jaqbel mal-għan li, fejn teżisti, titneħħa l-kapa­ 
ċità eċċessiva fil-flotot. Għalhekk, jemmen li jeħtieġ tinżamm l- 
għajnuna għall-waqfien permanenti tal-bastimenti tas-sajd, bil- 
kundizzjoni li kull segment ikun jista’ jiġi verament aġġustat 
għall-opportunitajiet tas-sajd eżistenti. 

1.4 Barra minn hekk, il-KESE jemmen li hemm bżonn 
tinżamm l-għajnuna għall-waqfien temporanju tal-flotta. 

1.5 Il-Kumitat jemmen li l-għajnuna maħsuba għall- 
promozzjoni tar-relazzjonijiet u s-sħubijiet bejn ix-xjentisti u 
s-sajjieda, għall-promozzjoni tal-kapital uman u d-djalogu 

soċjali, għall-iffaċilitar tad-diversifikazzjoni u l-ħolqien tal- 
impjiegi u għat-titjib tas-sikurezza abbord hija importanti 
immens. Barra minn dan, il-KESE jemmen li għandhom jiġu 
previsti miżuri għall-involviment tal-professjonisti żgħażagħ 
fis-settur tas-sajd sabiex jingħeleb in-nuqqas ta’ tibdil ġenerazz­
jonali u tingħata aktar attenzjoni lill-ħolqien u ż-żamma tal- 
impjiegi. 

1.6 Il-KESE jaqbel mal-għajnuna għall-implimentazzjoni ta’ 
miżuri ta’ konservazzjoni fil-qafas tal-PKS, għal-limitazzjoni 
tal-impatt tas-sajd fuq l-ambjent tal-baħar, għall-innovazzjoni, 
għall-protezzjoni u r-restorazzjoni tal-bijodiversità, kif ukoll 
mal-għajnuna maħsuba biex jittaffa t-tibdil fil-klima, biex jitjieb 
l-użu tal-qabdiet mhux mixtieqa u biex tiżdied l-effiċjenza fl-użu 
tal-enerġija. 

1.7 Il-Kumitat jaqbel mal-għajnuna prevista għas-sajd intern. 
Madankollu jemmen li għandhom jiġu introdotti miżuri ta’ għaj­
nuna għall-prevenzjoni tal-interazzjoni bejn l-akkwakultura tal- 
ilma ħelu u l-agrikoltura tas-sajd fl-ilma ħelu. 

1.8 Il-KESE jappoġġja l-miżuri għall-iżvilupp sostenibbli tal- 
akkwakultura u taż-żoni tas-sajd, u f’din l-opinjoni jipproponi xi 
titjib importanti. 

1.9 Il-Kumitat jilqa’ b’mod favorevoli l-miżuri marbutin mal- 
ipproċessar u l-kummerċjalizzazzjoni. Però huwa tal-fehma li l- 
għajnuna maħsuba biex tikkumpensa lill-organizzazzjonijiet ta’ 
produtturi talli jaħżnu l-prodotti tas-sajd għandha tinżamm sa 
tmiem il-perjodu ta’ implimentazzjoni tal-FEMS. Barra minn

hekk, jemmen li hu indispensabbli li jinżamm il-mekkaniżmu ta’ 
indennizz ta’ kumpens għat-tonn maħsub għall-industrija tal- 
ipproċessar. Mill-banda l-oħra, jemmen li fost l-għanijiet speċi­
fiċi għandhom jiġu inklużi dawn li ġejjin: it-titjib tal-kompetit­
tività tal-industrija tal-ipproċessar, it-titjib tal-kundizzjonijiet tas- 
saħħa pubblika u tal-kwalità tal-prodotti, it-tnaqqis tal-impatt 
negattiv fuq l-ambjent u ż-żieda tal-effiċjenza fl-użu tal-enerġija, 
it-titjib fl-użu tal-ispeċijiet li ma tantx jiġu sfruttati, tas-sottop­
rodotti u tal-iskart, l-iżvilupp, il-produzzjoni u l-kummerċjaliz­
zazzjoni ta’ prodotti ġodda u l-użu ta’ teknoloġiji ġodda u ta’ 
metodi innovattivi fil-produzzjoni, il-ftuħ u l-iżvilupp tas-swieq 
u t-titjib tal-kundizzjonijiet tax-xogħol u tat-taħriġ tal-ħaddiema. 

1.10 Il-KESE jilqa’ b’mod favorevoli l-proposti kollha 
marbutin mal-Politika Marittima Integrata (PMI). 

2. Sfond 

2.1 Ir-riforma tal-PKS ser tidħol fis-seħħ fl-1 ta’ Jannar 
2013 ( 1 ). 

2.2 L-appoġġ finanzjarju tal-PKS attwali huwa stabbilit fir- 
Regolament (KE) Nru 1198/2006 dwar il-Fond Ewropew għas- 
Sajd (FES), li r-reviżjoni tiegħu hi prevista għal qabel l-1 ta’ 
Jannar 2014. 

2.3 Bejn l-2008 u l-2010, il-PMI kienet finanzjata permezz 
ta’ sensiela ta’ skemi pilota u azzjonijiet preparatorji. Il- 
Kummissjoni pproponiet li jiġi stabbilit strument finanzjarju 
ġdid għall-perjodu bejn l-2012 u l-2013. 

2.4 Ir-riforma tal-PKS u l-konsolidazzjoni tal-PMI ser isiru 
bis-saħħa tal-Fond Ewropew il-ġdid għall-Affarijiet Marittimi u 
s-Sajd (FEMS), li ser jidħol fis-seħħ nhar l-1 ta’ Jannar 2014. 

3. Analiżi tal-proposta 

3.1 Għanijiet u prijoritajiet 

3.1.1 B’mod ġenerali, il-proposta tqassam l-għajnuna li 
tingħata fl-iskema tal-“ġestjoni konġunta”, primarjament il-PKS, 
u fl-iskema tal-“ġestjoni diretta”, li tinkludi l-PMI u l-miżuri 
komplementari sew tal-PKS u sew tal-PMI, u tiddefinixxi l- 
miżuri finanzjarji tal-UE għall-implimentazzjoni: 

a) tal-PKS; 

b) tal-miżuri rilevanti marbuta mal-liġi tal-baħar; 

c) tal-iżvilupp sostenibbli taż-żoni tas-sajd u s-sajd intern; 

d) tal-PMI. 

3.1.2 Rigward id-definizzjoni tas-“sajd kostali fuq skala żgħi­
ra”, il-KESE jtenni dak li diġà qal fl-opinjoni tiegħu dwar ir- 
riforma. Il-Kumitat jemmen li din id-definizzjoni ma tqisx ir- 
realtà tal-flotta fuq skala żgħira fl-Istati Membri differenti u 
tistabbilixxi kriterju arbitrarju wieħed li jista’ joħloq sitwazzjoni­
jiet diskriminatorji. Għaldaqstant, il-KESE jitlob li minbarra 

d-daqs għandu jkun hemm kriterji oħrajn li jkunu jistgħu 
jintużaw biex jillimitaw dan it-tip ta’ sajd diversifikat ħafna, 
bħal pereżempju ż-żmien li l-bastimenti jqattgħu fuq il-baħar, 
id-distanza mill-kosta, it-tip ta’ sajd u r-rabtiet mal-komunitajiet 
lokali. Barra minn hekk, id-definizzjoni tas-sajd fuq skala żgħira 
għandha tinkludi s-sajd bix-xbieki tat-tonn. 

3.1.3 Il-KESE jemmen li jeħtieġ jiġu ċċarati l-kunċetti ta’ “saj­
jieda li jaħdmu għal rashom” u ta’ “sajjieda impjegati” sabiex jiġu 
determinati bl-eżatt il-benefiċjarji tal-miżuri differenti tal-FEMS, 
peress li t-terminu “sajjied” sikwit jintuża għal kunċetti differenti: 
sidien tal-bastimenti, sajjieda li jaħdmu għal rashom mhux 
impjegati, eċċ. 

3.1.4 L-għanijiet tal-FEMS huma li: 

a) jippromovi sajd u akkwakultura sostenibbli u kompetittivi; 

b) irawwem l-iżvilupp u l-implimentazzjoni tal-PMI b’mod 
komplementari għall-politika ta’ koeżjoni u għall-PKS; 

c) jippromovi żvilupp territorjali bilanċjat u inklużiv taż-żoni 
tas-sajd; 

d) jippromovi l-implimentazzjoni tal-PKS. 

3.1.5 Il-KESE jemmen li l-ewwel għan għandu jispeċifika li s- 
sajd u l-akkwakultura għandhom ikunu sostenibbli u kompetit­
tivi mil-lat ekonomiku, soċjali u ambjentali. 

3.1.6 Barra minn hekk, il-KESE jaħseb li kemm fid-deskrizz­
joni ta’ dawn l-għanijiet kif ukoll fil-prijoritajiet tal-UE għad 
jonqos referenza speċifika għas-settur tal-kummerċjalizzazzjoni 
u dak tal-ipproċessar, billi dawn huma fost id-destinatarji tal- 
azzjonijiet diskussi fil-proposta. F’dan ir-rigward jiddispjaċih li 
dawn l-għanijiet ma jinkludux il-finanzjament ta’ investiment li 
għandu l-għan li jiggarantixxi li l-prodotti huma tajbin għas- 
saħħa u ta’ kwalità, li jtejjeb il-kundizzjonijiet tax-xogħol u l- 
ambjent intraprenditorjali, u li jappoġġja l-iżvilupp ta’ bażi 
industrijali qawwija, innovattiva u sostenibbli li tkun kapaċi 
tiġġenera l-impjiegi u tikkompeti fis-suq dinji. 

3.1.7 Rigward il-kamp ta’ applikazzjoni ġeografiku, il- 
proposta ser tapplika għall-operazzjonijiet li jitwettqu fit-terri­
torju tal-UE, ħlief meta jkun hemm dispożizzjonijiet espliċiti fir- 
Regolament. 

3.2 Ammissibbiltà ta’ applikazzjonijiet u operazzjonijiet ineliġibbli 

3.2.1 Matul perjodu ta’ żmien determinat mhux ser ikunu 
ammissibbli l-applikazzjonijiet sottomessi minn operaturi li 
wettqu irregolarità skont il-FES jew il-FEMS, operaturi li wettqu 
ksur serju skont ir-Regolament dwar is-sajd illegali, mhux irrap­
portat u mhux irregolat(illegal, unreported, unregulated – IUU), 
operaturi inklużi fil-lista ta’ bastimenti IUU u operaturi involuti 
f’każijiet oħra ta’ nuqqas ta’ konformità mar-regoli tal-PKS li 
jipperikolaw b’mod serju l-iżvilupp sostenibbli tal-istokkijiet 
ikkonċernati.

3.2.2 L-operazzjonijiet li ġejjin mhux ser ikunu eliġibbli fil- 
qafas tal-FEMS: 

a) l-operazzjonijiet li jżidu l-kapaċità ta’ sajd tal-bastiment; 

b) il-bini ta’ bastimenti tas-sajd ġodda, id-dekummissjonamenti 
jew l-importazzjoni ta’ bastimenti tas-sajd; 

c) il-waqfien temporanju mill-attivitajiet ta’ sajd; 

d) is-sajd esperimentali; 

e) it-trasferiment tas-sjieda ta’ negozju; 

f) ir-ripopolazzjoni diretta, sakemm dan ma jkunx previst 
b’mod espliċitu bħala miżura ta’ konservazzjoni minn att 
legali tal-UE jew fil-każ ta’ ripopolazzjoni esperimentali. 

3.2.3 Il-KESE jemmen li jeħtieġ tinżamm l-għajnuna għall- 
waqfien permanenti tal-bastimenti tas-sajd sabiex il-flotta tal- 
UE tkun tista’ tiġi ristrutturata b’mod serju u fil-fond, bil- 
kundizzjoni li kull segment jiġi verament aġġustat għall-oppor­
tunitajiet tas-sajd eżistenti fil-qafas ta’ sajd sostenibbli mil-lat 
ekonomiku, soċjali u ambjentali. Barra minn hekk, għandhom 
jiġu inklużi miżuri li jikkumpensaw l-abbandun ta’ din il- 
professjoni minħabba li qed tieqaf l-attività tal-bastimenti, bħal 
ngħidu aħna l-pensjonijiet antiċipati u l-kumpensi b’rata fissa. 

3.2.4 L-argument li tuża l-Kummissjoni biex telimina tali 
għajnuna hu li b’din l-għajnuna ma ssolvietx il-problema tal- 
kapaċità eċċessiva tal-flotta tal-UE, u bbażat l-argument tagħha 
fuq rapport tal-Qorti tal-Awdituri li janalizza jekk il-miżuri 
adottati għenux biex il-kapaċità tal-flotot tiġi adattata għall- 
opportunitajiet tas-sajd eżistenti. 

3.2.5 Madankollu, il-Kumitat jinnota li r-rapport ma jiddu­
bitax mill-eżistenza tal-għajnuna għall-waqfien permanenti, iżda 
jressaq sensiela ta’ rakkomandazzjonijiet quddiem l-istess 
Kummissjoni u l-Istati Membri: 

3.2.5.1 lill-Kummissjoni jirrakkomandalha tadotta miżuri 
aktar adegwati biex jinkiseb bilanċ bejn il-kapaċità u l-opportu­
nitajiet tas-sajd, tistabbilixxi limiti reali għall-kapaċità tal-flotot u 
tiżgura li l-programmi għat-trasferiment tad-drittijiet tas-sajd 
jikkontribwixxu għat-tnaqqis tal-kapaċità eċċessiva; 

3.2.5.2 lill-Istati Membri jirrakkomandalhom jiżguraw li l- 
miżuri ta’ għajnuna għall-investimenti abbord ma jżidux il-kapa­ 
ċità, jiggarantixxu li l-programmi għall-iskrappjar ikollhom effett 
pożittiv fuq is-sostenibbiltà tal-istokkijiet tal-ħut magħżula, u 
jevitaw l-għoti ta’ għajnuna pubblika għall-iskrappjar ta’ 
bastimenti mhux attivi. 

3.2.6 Sabiex tissolva din il-problema tal-kapaċità eċċessiva, il- 
Kummissjoni tipproponi sistema ta’ konċessjonijiet tas-sajd tras­
feribbli. Il-KESE, fl-opinjoni tiegħu dwar ir-riforma, ma laqax din 

is-sistema għaliex l-għajnuna għall-waqfien permanenti għandha 
tinżamm bil-għan li titnaqqas il-kapaċità eċċessiva li jista’ jkun 
hemm. 

3.2.7 Mill-banda l-oħra, il-KESE jemmen li hemm bżonn 
tinżamm l-għajnuna għall-waqfien temporanju minħabba r- 
rwol fundamentali tagħha sabiex ittejjeb is-sitwazzjoni tar- 
riżorsi, b’mod partikolari fir-rigward tal-projbizzjonijiet bijolo­ 
ġiċi, u fl-istess ħin sabiex tikkumpensa b’mod parzjali lis-sajjieda 
li ma jdaħħlux flus matul il-perjodu tal-waqfien. 

3.2.8 L-għajnuna għall-waqfien temporanju hija perfettament 
ġustifikata f’każ ta’: 

a) tnaqqis drastiku ta’ kwoti jew ta’ sforz tas-sajd fil-qafas tal- 
pjani multiannwali għall-ġestjoni tas-sajd; 

b) twaqqif jew tmiem tal-ftehimiet tas-sajd; 

c) diżastri ambjentali. 

3.2.9 Il-Kumitat jemmen li din l-għajnuna hija partikolar­
ment importanti biex tinżamm u tiġi żviluppata n-nisġa soċjo­
ekonomika tar-reġjuni li jiddependu ħafna mis-sajd, peress li 
tingħata kemm lil sidien il-bastimenti kif ukoll lill-ekwipaġġi u 
tiggarantixxi l-kontinwità tal-attività tas-sajd. 

3.3 Ir-riżorsi baġitarji fl-iskema ta’ ġestjoni konġunta u ta’ ġestjoni 
diretta 

3.3.1 Ir-riżorsi baġitarji fl-iskema ta’ ġestjoni konġunta għall- 
perjodu 2014-2020 ser jiżdiedu għal EUR 5520 miljun u ser 
jinqasmu bejn l-Istati Membri abbażi ta’ ċerti kriterji oġġettivi 
ppreżentati fil-proposta. Ir-riżorsi baġitarji ddedikati għall- 
ġestjoni diretta, inkluża l-assistenza teknika, ser jiżdiedu għal 
EUR 1047 miljun. 

3.3.2 Sabiex ikollu aċċess għall-konfinanzjament previst fil- 
FEMS, kull Stat Membru għandu jfassal programm operazzjonali 
uniku biex japplika l-prijoritajiet tal-UE. Il-Kummissjoni 
għandha tapprova l-programmi operazzjonali tal-Istati Membri 
u l-emendi tagħhom permezz ta’ atti ta’ implimentazzjoni. 

3.4 Miżuri finanzjati fl-iskema tal-ġestjoni konġunta 

3.4.1 Ż v i l u p p s o s t e n i b b l i t a s - s a j d 

3.4.1.1 L-għajnuna prevista f’din l-iskema ser tikkontribwixxi 
biex jintlaħqu l-prijoritajiet tal-UE li ġejjin: 

— it-trawwim ta’ settur tas-sajd innovattiv u kompetittiv; 

— il-promozzjoni ta’ akkwakultura sostenibbli u effiċjenti fl- 
użu tar-riżorsi.

3.4.1.2 Ġiet stabbilita l-kundizzjoni ġenerali li sid bastiment 
li jkun irċieva l-għajnuna għar-rikonfigurazzjoni ta’ bastimenti 
tas-sajd kostali fuq skala żgħira sabiex dawn jiġu ddedikati għal 
attivitajiet barra mis-settur tas-sajd, jew li jkun irċieva l-għajnuna 
għall-investimenti abbord sabiex isir l-aħjar użu mill-qabdiet 
mhux mixtieqa ta’ stokkijiet kummerċjali u jingħata valur lill- 
komponenti sottoutilizzati tal-ħut maqbuda, ma jistax jittras­
ferixxi l-bastiment lil pajjiż terz barra mill-UE tal-inqas matul 
ħames snin wara d-data meta fil-fatt isir il-ħlas lill-benefiċjarju. 

3.4.1.3 Il-KESE jemmen li dak li jintqal f’punt 3.4.1.2 għandu 
jerġa’ jinkiteb sabiex jgħid li l-bastimenti esportati matul il- 
perjodu ta’ ħames wara l-għoti tal-għajnuna għandhom jirri­
tornaw din l-għajnuna skont il-prinċipju tal-pro rata temporis. 

3.4.1.4 Innovazzjoni. Il-FEMS jista’ jagħti l-għajnuna għal 
proġetti li għandhom l-għan li jiżviluppaw jew jintroduċu 
prodotti, proċessi jew sistemi ta’ ġestjoni u ta’ organizzazzjoni 
ġodda jew sostanzjalment imtejba meta mqabblin mal-aħħar 
avvanzi. 

3.4.1.5 Il-KESE jemmen li l-frażi “l-aħħar avvanzi” għandha 
tiġi ċċarata u jfakkar li l-innovazzjoni tkopri wkoll l-aspetti 
soċjali. 

3.4.1.6 L-operazzjonijiet finanzjati fil-kuntest tal-innovazz­
joni għandhom jitwettqu f’kollaborazzjoni ma’ korp xjentifiku 
jew tekniku rikonoxxut mill-Istat Membru, li għandu jivvalida r- 
riżultati ta’ dawn l-operazzjonijiet. 

3.4.1.7 Il-KESE jqis li mhux kull azzjoni fil-qasam tal-inno­
vazzjoni tirrikjedi bilfors il-parteċipazzjoni ta’ korp xjentifiku 
jew tekniku. It-titjib tar-riżultati ekonomiċi li l-intrapriżi tas- 
sajd jiksbu minn dawn l-azzjonijiet għandu jkun rekwiżit 
aktar importanti. 

3.4.1.8 Servizzi ta’ konsulenza. Il-FEMS jista’ jagħti l-għaj­
nuna: 

— għal studji li jeżaminaw il-vijabbiltà tal-proġetti; 

— għal pariri professjonali dwar strateġiji ta’ negozju u 
kummerċjalizzazzjoni. 

3.4.1.9 Il-Kummissjoni tipproponi li l-istudji li jeżaminaw il- 
vijabbiltà tal-proġetti u l-pariri professjonali dwar strateġiji ta’ 
negozju u kummerċjalizzazzjoni għandhom jitwettqu minn 
korpi xjentifiċi jew tekniċi rikonoxxuti u li l-ammont tagħhom 
m’għandux ikun aktar minn EUR 3 000. 

3.4.1.10 Il-KESE jaħseb li dawn l-azzjonijiet għandhom jiġu 
estiżi għal intrapriżi privati li jistgħu jfasslu pjani strateġiċi ta’ 
natura intraprenditorjali u kummerċjali u jagħtu pariri dwar­
hom, u li l-limitu tal-ammont imħallas għandu jiżdied. Fi 
kwalunkwe każ, għandu jiġi stipulat il-metodu użat għall-iffissar 
ta’ dan l-ammont meta jiġu definiti l-kriterji tal-għażla tal- 
proġetti. 

3.4.1.11 Sħubijiet bejn ix-xjentisti u s-sajjieda. Il-FEMS 
jista’ jagħti l-għajnuna: 

— għall-ħolqien ta’ netwerk kompost minn korpi xjentifiċi 
indipendenti u sajjieda jew organizzazzjonijiet tas-sajjieda; 

— għall-attivitajiet imwettqa minn dan in-netwerk. 

3.4.1.12 Il-KESE jikkunsidra li l-promozzjoni tar-relazzjoni­
jiet bejn ix-xjentisti u s-sajjieda hija importanti immens. 

3.4.1.13 Il-promozzjoni tal-kapital uman u d-djalogu 
soċjali. Il-FEMS jista’ jagħti l-għajnuna: 

— għat-tagħlim tul il-ħajja, it-tixrid ta’ għarfien xjentifiku u 
prattiki innovattivi u l-akkwist ta’ ħiliet professjonali ġodda 
marbuta b’mod partikolari mal-ġestjoni sostenibbli tal- 
ekosistemi tal-baħar, l-attivitajiet fis-settur marittimu, l-inno­
vazzjoni u l-imprenditorija; 

— għan-netwerking u l-iskambju ta’ esperjenza bejn il-partijiet 
interessati, inklużi l-organizzazzjonijiet li jippromovu l- 
opportunitajiet indaqs bejn l-irġiel u n-nisa; 

— għall-promozzjoni tad-djalogu soċjali fil-livell nazzjonali, 
reġjonali jew lokali li jinvolvi s-sajjieda u partijiet interessati 
rilevanti oħrajn. 

3.4.1.14 Il-KESE jirrikonoxxi l-isforz tal-Kummissjoni biex 
tinkludi azzjonijiet ta’ promozzjoni tal-kapital uman u tad- 
djalogu soċjali, il-ħolqien tal-impjiegi, is-sikurezza u s-saħħa 
abbord il-bastimenti tas-sajd. Madankollu, jemmen li jeħtieġ 
jiġu ċċarati jew miżjuda xi aspetti. L-ewwel nett, il-KESE jixtieq 
jispeċifika li d-djalogu soċjali huwa proċess li fih jipparteċipaw l- 
imsieħba soċjali, jiġifieri l-organizzazzjonijiet ta’ min iħaddem u 
tal-ħaddiema. Għaldaqstant, il-frażi “partijiet interessati rilevanti 
oħrajn” għandha titneħħa meta tissemma l-promozzjoni tad- 
djalogu soċjali. It-tieni nett, il-Kumitat jemmen li, minbarra s- 
“sajjieda”, fost il-benefiċjarji ta’ din l-għajnuna għandhom jiġu 
inklużi “operaturi” oħrajn bil-għan li jkunu jistgħu jibbenefikaw 
professjonisti oħra tas-sajd li jwettqu operazzjonijiet awżiljarji: 
dawk li jsewwu l-irkaptu tas-sajd, il-persunal li jħott fil-portijiet, 
eċċ. Barra minn hekk, il-KESE jqis li għandu jiġi promoss il- 
kofinanzjament ta’ azzjonijiet Ewropej mwettqa minn organiz­
zazzjonijiet Ewropej tas-settur, b’mod partikolari s-seminars ta’ 
informazzjoni dwar l-evoluzzjoni tal-PKS, sabiex l-imsieħba 
soċjali jkunu jistgħu jifhmu aħjar il-leġislazzjoni, sabiex 
titħeġġeġ il-konformità mar-regoli u sabiex isir l-aħjar użu 
mill-fondi. Fl-aħħar nett, il-KESE jemmen li l-FEMS għandu 
jinkludi l-għajnuna finanzjarja għall-edukazzjoni u t-taħriġ tas- 
sajjieda bil-għan li dawn ikollhom il-kapaċitajiet biex isibu 
impjieg f’setturi oħrajn. Din l-għajnuna finanzjarja għandha 
tinkludi kumpens għad-dħul li jitilfu matul il-perjodu ta’ taħriġ 
u edukazzjoni. 

3.4.1.15 L-iffaċilitar tad-diversifikazzjoni u l-ħolqien tal- 
impjiegi. Il-FEMS jista’ jagħti l-għajnuna: 

— għall-ħolqien ta’ negozji barra s-settur tas-sajd; 

— għar-rikonfigurazzjoni ta’ bastimenti tas-sajd kostali fuq 
skala żgħira sabiex dawn jiġu ddedikati għal attivitajiet 
barra mis-settur tas-sajd.

3.4.1.16 Il-KESE jikkunsidra li r-referenza għas-sajd fuq skala 
żgħira għandha titneħħa sabiex titħeġġeġ ir-rikonfigurazzjoni ta’ 
kull bastiment tas-sajd lejn attivitajiet oħra barra mis-settur tas- 
sajd. 

3.4.1.17 Il-Kumitat jiġbed l-attenzjoni għan-nuqqas ta’ għaj­
nuna għall-ħolqien tal-impjiegi fl-istess settur tas-sajd. Il-KESE 
jemmen li hemm bżonn tiddaħħal xi miżura għall-involviment 
tal-professjonisti żgħażagħ fis-settur tas-sajd sabiex tingħeleb 
parti mill-problemi l-kbar ta’ dan is-settur, jiġifieri t-tibdil ġene­
razzjonali. 

3.4.1.18 Is-saħħa u s-sikurezza abbord. Fil-FEMS, l-għaj­
nuna għas-sajjieda u għal sidien il-bastimenti tista’ tingħata 
darba biss fil-perjodu tal-ipprogrammar lill-istess bastiment 
tas-sajd jew lill-istess benefiċjarju, u din l-għajnuna hija maħsuba 
għall-investimenti abbord jew fit-tagħmir individwali bil- 
kundizzjoni li dawn l-investimenti jmorru lil hinn mill-istan­
dards meħtieġa mil-liġi nazzjonali jew tal-UE. 

3.4.1.19 Fil-fehma tal-KESE, m’għandhiex issir referenza biss 
għall-investimenti abbord il-bastimenti, li minnhom ikunu 
jistgħu jibbenefikaw ukoll dawk li jistadu minn fuq l-art u l- 
ħaddiema awżiljarji. Bl-istess mod, il-kamp ta’ din l-għajnuna 
għandu jiġi estiż għat-titjib ġenerali tal-kundizzjonijiet abbord, 
jiġifieri għall-prevenzjoni tar-riskji tax-xogħol, għat-titjib tal- 
kundizzjonijiet tax-xogħol, tal-iġjene, eċċ., kif ukoll għall-istudji 
li jitwettqu qabel isiru dawn l-investimenti sabiex tiġi analizzata 
l-vijabbiltà tagħhom. 

3.4.1.20 Barra minn hekk, għandha titneħħa l-limitazzjoni li 
din l-għajnuna tingħata darba biss matul il-perjodu tal-ipprog­
rammar. 

3.4.1.21 Appoġġ għal sistemi ta’ konċessjonijiet tas-sajd tras­
feribbli tal-PKS. Il-Kummissjoni tipproponi li tingħata ċerta għaj­
nuna sabiex jiġu stabbiliti jew modifikati s-sistemi ta’ konċess­
jonijiet tas-sajd trasferibbli previsti fil-PKS. Il-KESE jqis li l-għoti 
ta’ din l-għajnuna huwa adegwat jekk fl-aħħar mill-aħħar din is- 
sistema tiġi integrata fil-PKS. 

3.4.1.22 Il-FEMS jipprevedi l-għajnuna għall-implimentazz­
joni ta’ miżuri ta’ konservazzjoni fil-qafas tal-PKS, għal-limitazz­
joni tal-impatt tas-sajd fuq l-ambjent tal-baħar, għall-innovazz­
joni marbuta mal-konservazzjoni tar-riżorsi bijoloġiċi tal-baħar 
u għall-protezzjoni u r-restorazzjoni tal-ekosistemi u l-bijodiver­
sità tal-baħar fil-qafas tal-attivitajiet tas-sajd sostenibbli. Il-KESE 
jaqbel ma’ din l-għajnuna, u jenfasizza r-rikonoxximent u l- 
importanza tar-rwol li s-sajjieda stess jistgħu jaqdu fit-tindif u 
l-konservazzjoni tal-ambjent tal-baħar. 

3.4.1.23 Mitigazzjoni tat-tibdil fil-klima. Fir-rigward tal- 
mitigazzjoni tal-effetti tat-tibdil fil-klima, il-FEMS jista’ jagħti l- 
għajnuna għall-investimenti abbord bil-għan li jitnaqqsu l-emiss­
jonijiet tal-kontaminanti jew il-gassijiet b’effett ta’ serra u għall- 
verifiki u skemi ta’ effiċjenza fl-użu tal-enerġija. Mill-banda l- 
oħra, il-Kummissjoni tipproponi li titneħħa l-għajnuna għat- 
tibdil jew l-immodernizzar tal-magni. 

3.4.1.24 Il-KESE jqis li għandha tiġi awtorizzata l-għajnuna 
għat-tibdil jew l-immodernizzar tal-magni li ma jżidx il-kapaċità 
tal-bastimenti. Jekk ma jsirx hekk, jista’ jagħti l-każ li s-sikurezza 
tal-bastimenti u tal-ekwipaġġi stess tiġi pperikolata, l-enerġija 
ma tintużax b’mod aktar effiċjenti u t-tniġġis ma jonqosx. 

3.4.1.25 Il-kwalità tal-prodotti u l-użu ta’ qabdiet mhux 
mixtieqa. Il-FEMS jista’ jagħti l-għajnuna għall-investimenti 
abbord sabiex tittejjeb il-kwalità tal-ħut li jinqabad u sabiex 
jittejjeb l-użu tal-qabdiet mhux mixtieqa. L-għajnuna ma tistax 
tingħata aktar minn darba matul il-perjodu tal-ipprogrammar 
għall-istess bastiment tas-sajd jew għall-istess benefiċjarju. Tista’ 
tingħata l-għajnuna wkoll għall-portijiet tas-sajd, il-postijiet ta’ 
nżul u l-postijiet ta’ kenn bil-għan li tiżdied l-effiċjenza enerġe­
tika, li jingħata kontribut għall-protezzjoni ambjentali, li jittejbu 
s-sikurezza u l-kundizzjonijiet tax-xogħol, u li jinbnew u jiġu 
modernizzati l-postijiet ta’ kenn sabiex tittejjeb is-sikurezza tas- 
sajjieda. 

3.4.1.26 Il-KESE jqis li l-miżuri għall-portijiet tas-sajd, il- 
postijiet ta’ nżul u l-postijiet ta’ kenn huma adegwati, u jemmen 
li għandhom ikopru l-għajnuna għall-investimenti fil-ħżin u l- 
irkantijiet tal-prodotti tas-sajd, it-teħid tal-karburanti, il-provvisti 
tal-bastimenti (ilma, silġ, elettriku, eċċ.) kif ukoll il-ġestjoni 
kompjuterizzata tal-pixkeriji. 

3.4.1.27 Sajd intern. Sabiex jitnaqqas l-impatt tas-sajd fl- 
ilma ħelu fuq l-ambjent, tiżdied l-effiċjenza fl-użu tal-enerġija 
u jittejbu l-kwalità tas-sajd, is-sikurezza u l-kundizzjonijiet tax- 
xogħol, il-FEMS jista’ jagħti l-għajnuna lill-bastimenti tas-sajd li 
joperaw fl-ilmijiet interni. Ser jiġu appoġġjati wkoll id-diversifi­
kazzjoni fost is-sajjieda li jistadu fl-ilmijiet interni u l-parteċi­
pazzjoni tagħhom fil-ġestjoni, ir-restorazzjoni u l-monitoraġġ 
tas-siti ta’ Natura 2000. Il-KESE jaqbel mal-miżuri proposti 
minkejja li, kif jingħad fl-opinjoni dwar ir-riforma tal-PKS, il- 
Kummissjoni għandha tintroduċi miżuri ta’ għajnuna għall- 
prevenzjoni tal-interazzjoni bejn l-akkwakultura tal-ilma ħelu 
u l-agrikoltura tas-sajd fl-ilma ħelu. 

3.4.1.28 Fir-reġjuni li jinsabu l-aktar fit-Tramunata tal-UE, is- 
sajd fix-xitwa taħt is-silġ isir kemm fil-lagi kif ukoll fiż-żoni 
kostali matul staġuni li jistgħu jdumu sa sitt xhur. Il-vetturi li 
jintużaw fil-borra u t-tagħmir speċifiku għas-sajd xitwi għan­
dhom ikunu eliġibbli għall-għajnuna mill-FEMS. 

3.4.2 Ż v i l u p p s o s t e n i b b l i t a l - a k k w a k u l t u r a 

3.4.2.1 L-għajnuna prevista f’din l-iskema ser tikkontribwixxi 
biex jintlaħqu l-prijoritajiet tal-UE li ġejjin: 

— it-trawwim ta’ akkwakultura innovattiva, kompetittiva u 
bbażata fuq l-għarfien; 

— il-promozzjoni ta’ akkwakultura sostenibbli u effiċjenti fl- 
użu tar-riżorsi.

3.4.2.2 Il-KESE jqis li hu adegwat li tingħata l-għajnuna lill- 
intrapriżi tal-akkwakultura, irrispettivament mid-daqs tagħhom 
(mikrointrapriżi, intrapriżi ż-żgħar u ta’ daqs medju jew intrap­
riżi kbar), iżda jinnota li t-tnaqqis indikat fl-Anness 1 għall- 
intrapriżi tal-akkwakultura l-kbar mhux adegwat. 

3.4.2.3 Il-proposta tinkludi għajnuna għall-innovazzjoni, 
għall-investimenti fl-akkwakultura lil hinn mill-kosta u fl- 
akkwakultura mhux relatata mal-ikel bil-għan li jitħeġġu 
forom ta’ akkwakultura b’potenzjal għoli ta’ tkabbir, għall- 
ipproċessar, it-tqegħid fis-suq u l-bejgħ dirett tal-produzzjoni 
tal-akkwakultura stess, għat-twaqqif ta’ servizzi ta’ ġestjoni, għaj­
nuna u konsulenza għall-farms tal-akkwakultura, kif ukoll għall- 
promozzjoni tal-kapital uman u tan-netwerking. 

3.4.2.4 Il-KESE jappoġġja dawn il-proposti. Però, rigward l- 
aħħar punt, il-KESE jipproponi li, bil-għan li tittejjeb l-attività 
żviluppata mill-ħaddiema tal-intrapriżi tal-akkwakultura, 
għandha tinfetaħ linja speċifika ta’ għajnuna għat-titjib tal- 
kundizzjonijiet tas-saħħa u tas-sikurezza tal-ħaddiema fl-istabbi­
limenti tal-akkwakultura, kemm għal dawk li jinsabu fil-baħar 
kif ukoll għall-impjiegi abbord il-bastimenti awżiljarji tal- 
akkwakultura, inklużi l-istabbilimenti fuq l-art. 

3.4.2.5 Il-KESE jipproponi li l-għajnuna għat-tagħlim tul il- 
ħajja, it-tixrid ta’ għarfien u prattiki innovattivi, eċċ., ma tkunx 
limitata għall-intrapriżi l-kbar, għaliex l-importanza ta’ dawn l- 
azzjonijiet kollha tiġġustifika li ma jkun hemmx limitazzjonijiet 
relatati mad-daqs tal-intrapriżi. Madankollu, jemmen li l-intrap­
riżi ż-żgħar u ta’ daqs medju għandhom jingħataw prijorità. 

3.4.2.6 Sabiex jiżdied il-potenzjal tas-siti tal-akkwakultura, il- 
FEMS jista’ jagħti l-għajnuna għall-identifikazzjoni u l- 
immappjar tal-aktar żoni adattati, għat-titjib tal-infrastrutturi u 
għall-prevenzjoni ta’ ħsara serja fl-akkwakultura. 

3.4.2.7 Il-KESE jemmen li hemm bżonn tingħata l-għajnuna 
għall-investimenti biex tittejjeb l-infrastruttura tal-portijiet fejn 
tkun ibbażata l-akkwakultura tal-baħar jew il-postijiet ta’ nżul, 
u għall-investimenti f’faċilitajiet għall-ġbir tar-residwi u l-iskart. 

3.4.2.8 L-inkoraġġiment ta’ intrapriżi ġodda fis-settur tal- 
akkwakultura. Il-FEMS jista’ jagħti l-għajnuna għat-twaqqif ta’ 
mikrointrapriżi tal-akkwakultura minn persuni ġodda bil- 
kundizzjoni li jibdew l-attivitajiet tagħhom fis-settur bil-kompe­
tenzi u l-ħiliet adegwati, ikunu qegħdin iwaqqfu għall-ewwel 
darba mikrointrapriża fis-settur tal-akkwakultura bħala kapijiet 
tal-intrapriża, u jissottomettu pjan tan-negozju għall-iżvilupp 
tal-attivitajiet tagħhom fl-akkwakultura. 

3.4.2.9 Il-KESE jipproponi li l-għajnuna ta’ dan it-tip tagħmel 
referenza għall-ħolqien nett tal-impjiegi għal kwalunkwe intrap­
riża tal-akkwakultura, irrispettivament minn jekk din tkunx 
ġdida jew le. 

3.4.2.10 Sabiex tiġi promossa akkwakultura b’livell għoli ta’ 
protezzjoni ambjentali, il-FEMS jista’ jagħti l-għajnuna sabiex 
jiġu koperti ċerti investimenti. Il-KESE huwa tal-fehma li, 
bħalma jsir fis-settur tas-sajd, jeħtieġ li tiġi inkluża l-għajnuna 
għall-investimenti bil-għan li jnaqqsu l-emissjonijiet tal-kontami­
nanti jew il-gassijiet b’effett ta’ serra u għall-verifiki u skemi ta’ 
effiċjenza fl-użu tal-enerġija. 

3.4.2.11 Tista’ tingħata l-għajnuna wkoll għall-konverżjoni 
għal sistemi ta’ ġestjoni u ta’ verifika ambjentali u għall- 
akkwakultura organika, għall-akkwakultura li tipprovdi servizzi 
ambjentali, għall-miżuri tas-saħħa pubblika u għall-miżuri tas- 
saħħa u l-benessri tal-annimali. 

3.4.2.12 Il-KESE jikkunsidra li s-saħħa tal-annimali hija kruċ­
jali għas-sostenibbiltà tas-settur tal-akkwakultura, u għalhekk 
jemmen li jeħtieġ jissaħħaħ l-appoġġ tal-FEMS għal dan l-aspett. 
F’dan ir-rigward jipproponi li jinħolqu u jiġu żviluppati ragg­
ruppamenti għall-ħarsien tas-saħħa fl-akkwakultura, hekk kif 
jeżistu b’suċċess fit-trobbija tal-annimali fuq l-art. 

3.4.2.13 Il-proposta tipprevedi l-possibbiltà li tingħata l-għaj­
nuna maħsuba għal assigurazzjoni fuq l-istokkijiet tal-akkwakul­
tura li għandha tkopri ċertu telf. Il-KESE jemmen li għandhom 
jiġu inklużi l-ispejjeż li jirriżultaw mill-ġbir u l-qrid ta’ annimali 
li jkunu mietu fil-farm b’mewta naturali, f’inċidenti, eċċ., kif 
ukoll dawk li jirriżultaw mill-qtil u d-dfin fil-farm tagħhom 
għal raġunijiet ta’ saħħa tal-annimali u wara li tkun inkisbet 
awtorizzazzjoni amministrattiva. 

3.4.3 Ż v i l u p p s o s t e n i b b l i t a ż - ż o n i t a s - s a j d 

3.4.3.1 L-għajnuna prevista f’din l-iskema ser tikkontribwixxi 
biex tintlaħaq il-prijorità tal-UE, jiġifieri li tippromovi żvilupp 
territorjali bilanċjat u inklużiv taż-żoni tas-sajd filwaqt li jiżdiedu 
l-impjiegi u l-koeżjoni territorjali. Din l-għajnuna ser tkun tista’ 
tingħata liż-żoni tas-sajd li huma iżgħar mil-livell NUTS 3 ( 2 ). 

3.4.3.2 Fil-fehma tal-KESE, l-esklużjoni tal-bliet kostali 
b’aktar minn 100 000 abitant minn din l-għajnuna hija diskri­
minazzjoni peress li l-bażi tal-flotot tkun fil-portijiet tas-sajd 
irrispettivament min-numru ta’ abitanti f’dawn il-bliet. 

3.4.3.3 Il-Kummissjoni tipproponi l-aġġornament u t-tisħiħ 
tal-Gruppi ta’ Azzjoni Lokali tas-Sajd (“FLAGs”) li ser jipproponu 
strateġija ta’ żvilupp lokali integrat li tirrifletti l-kompożizzjoni 
soċjoekonomika taż-żona permezz ta’ rappreżentanza bilanċjata 
tas-settur privat, is-settur pubbliku u s-soċjetà ċivili. 

3.4.3.4 Sabiex ikun jista’ jiġi evalwat b’mod oġġettiv ir- 
riżultat tal-ħidmiet li wettqu s’issa dawn il-Gruppi, li l-għan 
tagħhom hu li jagħmlu ż-żoni tas-sajd aktar dinamiċi, il-KESE 
jemmen li hu essenzjali li l-Kummissjoni twettaq l-evalwazzjoni 
tagħha qabel ma l-għajnuna prevista f’din l-iskema tiġi inkluża 
fil-fondi l-ġodda.

( 2 ) Ara r-Regolament (KE) Nru 1059/2003 tal-Parlament Ewropew u tal- 
Kunsill tas-26 ta’ Mejju 2003 dwar l-istabbiliment ta’ klassifikazzjoni 
komuni ta’ unitajiet territorjali għall-istatistika (NUTS), ĠU L 154, 
21.6.2003, p. 1 (Edizzjoni Speċjali bil-Malti: Kapitolu 14, Volum 01, 
p. 196-238).



3.4.4 I l - k u m m e r ċ j a l i z z a z z j o n i u l - i p p r o ċ e s s a r 

3.4.4.1 Il-Kummissjoni tipproponi xi miżuri marbutin mal- 
kummerċjalizzazzjoni u l-ipproċessar, b’mod partikolari fir- 
rigward tat-tħejjija u l-implimentazzjoni tal-pjani ta’ produzzjoni 
u kummerċjalizzazzjoni tal-organizzazzjonijiet tal-produtturi. 

3.4.4.2 Għalkemm il-KESE jappoġġja din il-miżura li ser 
tikkontribwixxi għas-sostenibbiltà tar-riżorsi u għall-kompetitti­
vità tal-intrapriżi, jemmen ukoll li fil-pjani jeħtieġ jiddaħħal xi 
tip ta’ mekkaniżmu ta’ flessibbiltà peress li ninsabu f’suq globa­
lizzat fejn il-kundizzjonijiet tal-provvista u d-domanda jistgħu 
jinbidlu kull mument. 

3.4.4.3 Il-proposta tipprevedi l-għajnuna maħsuba biex 
tikkumpensa lill-organizzazzjonijiet tal-produtturi għall-ħżin 
tal-prodotti tas-sajd elenkati fl-Anness II tar-Regolament dwar 
l-organizzazzjoni komuni tas-suq (OKS). L-għajnuna ser tonqos 
bil-mod il-mod u ser titneħħa kompletament fl-2019. 

3.4.4.4 Il-KESE ma jaqbilx li din l-għajnuna tonqos bil-mod 
il-mod sakemm titneħħa fl-2019, għaliex hi tagħti kontribut 
speċjali għall-istabbiliment tas-swieq. Għalhekk, hemm bżonn 
li din l-għajnuna tinżamm sal-2020. 

3.4.4.5 Il-Kumitat innota li tneħħa l-mekkaniżmu ta’ inden­
nizz ta’ kumpens għat-tonn maħsub għall-industrija tal- 
ipproċessar, li s’issa kien jinsab fl-OKS. 

3.4.4.6 Dan il-mekkaniżmu jservi bħala kontroparti għas- 
sospensjoni totali u permanenti tad-drittijiet tat-tariffa doganali 
komuni għal tonnijet sħaħ li jkunu ġejjin minn pajjiżi terzi u 
jkunu maħsuba għall-industrija tal-ipproċessar. Il-Kumitat 
jemmen li t-tneħħija ta’ dan il-mekkaniżmu toħloq żvantaġġ 
ċar għall-produzzjoni tal-UE, li jkollha tikkompeti ma’ prodotti 
li r-rekwiżiti tal-iġjene u tas-saħħa tagħhom ikunu inqas stretti 
minn dawk tal-prodotti tal-UE. Għaldaqstant, il-KESE jitlob li 
jinżamm il-mekkaniżmu msemmi ta’ indennizz ta’ kumpens. 

3.4.4.7 Il-KESE jaħseb li l-għajnuna għall-ħżin privat 
imressqa fil-proposta la tikkumpensa u lanqas tiggarantixxi 
dħul ekwu għall-produtturi tat-tonnijiet f’każ li jonqsu l-prezzi­
jiet tat-tonn fis-suq tal-UE, li huwa l-għan tal-istabbiliment ta’ 
sistema ta’ indennizz ta’ kumpens. 

3.4.4.8 Il-proposta tipprevedi l-għajnuna għall-miżuri ta’ 
kummerċjalizzazzjoni. 

3.4.4.9 Fil-fehma tal-KESE, hemm bżonn li din l-għajnuna 
tiġi estiża għat-tfassil u t-tnedija ta’ kampanji ta’ komunikazzjoni 
bil-għan li tittejjeb l-immaġni tas-sajd u tal-akkwakultura. Barra 
minn hekk, il-KESE jipproponi li jiġu inklużi aspetti ġodda, 
bħall-organizzazzjoni u l-parteċipazzjoni f’fieri u avvenimenti 

kummerċjali tas-settur, attivitajiet li jiffaċilitaw l-aċċess għall- 
innovazzjoni tal-intrapriżi, attivitajiet ta’ taħriġ dwar tekniki 
aktar avvanzati, proċessi ġodda jew imtejba u sistemi organiz­
zattivi ġodda jew imtejba. 

3.4.4.10 Minħabba r-rwol importanti tal-assoċjazzjonijiet 
interprofessjonali fil-promozzjoni u t-titjib tal-kummerċjaliz­
zazzjoni tal-prodotti, il-Kumitat jemmen li mhux biss għandu 
jiġi appoġġjat il-ħolqien ta’ dawn l-assoċjazzjonijiet iżda għandu 
jingħata wkoll kontribut għall-operat tagħhom bil-għan li jkunu 
jistgħu jwettqu l-kompiti tagħhom. 

3.4.4.11 Barra minn hekk, il-FEMS jista’ jagħti l-għajnuna 
għal ċerti investimenti fl-ipproċessar tal-prodotti. Il-Kumitat 
jemmen li għandhom jiżdiedu l-għanijiet speċifiċi li ġejjin: it- 
titjib tal-kompetittività tal-industrija tal-ipproċessar, it-titjib tal- 
kundizzjonijiet tas-saħħa pubblika u tal-kwalità tal-prodotti, it- 
tnaqqis tal-impatt negattiv fuq l-ambjent u ż-żieda tal-effiċjenza 
fl-użu tal-enerġija, it-titjib fl-użu tal-ispeċijiet li ma tantx jiġu 
sfruttati, tas-sottoprodotti u tal-iskart, l-iżvilupp, il-produzzjoni 
u l-kummerċjalizzazzjoni ta’ prodotti ġodda u l-użu ta’ tekno­
loġiji ġodda u ta’ metodi innovattivi fil-produzzjoni, il-ftuħ u l- 
iżvilupp tas-swieq u t-titjib tal-kundizzjonijiet tax-xogħol u tat- 
taħriġ tal-ħaddiema. 

3.4.5 I r - r e ġ j u n i l - a k t a r i m b i e g ħ d a 

3.4.5.1 Il-proposta tipprevedi kumpens għall-ispejjeż addizz­
jonali tal-prodotti tas-sajd u tal-akkwakultura fir-reġjuni l-aktar 
imbiegħda, jiġifieri l-Azores, il-Madeira, il-Gżejjer Kanarji, il- 
Gujana Franċiża u r-Réunion. Il-Kumitat huwa tal-fehma li l- 
Kummissjoni għandha tispjega fid-dettall il-kalkoli li fuqhom 
hu bbażat it-tqassim tal-baġit fost kull wieħed mir-reġjuni l- 
aktar imbiegħda u, mill-banda l-oħra, għandha tispjega r-raġuni 
għaliex naqqset il-baġit maħsub għall-Gżejjer Kanarji filwaqt li 
żiedet il-baġit mogħti lir-reġjuni l-oħra. 

3.4.6 M i ż u r i t a ’ a k k u m p a n j a m e n t g ħ a l l - P K S 

3.4.6.1 Il-FEMS jista’ jagħti l-għajnuna għall-implimentazz­
joni ta’ sistema ta’ kontroll, spezzjoni u infurzar tal-UE u 
għall-ġbir, il-ġestjoni u l-użu ta’ data bijoloġika, teknika, ambjen­
tali u soċjoekonomika primarja b’konformità mar-Regolament 
dwar il-PKS. Il-KESE jqis li din l-għajnuna hija essenzjali sabiex 
jiġu żgurati l-kontroll u l-ġbir tad-data fl-UE kollha, inklużi 
dawk li jikkonċernaw l-ispezzjonijiet tax-xogħol. 

3.4.6.2 Għal ħafna mill-miżuri msemmijin hawn fuq, il- 
proposta tistabbilixxi l-limitazzjoni li bastiment tas-sajd jingħata 
din l-għajnuna darba biss matul il-perjodu tal-ipprogrammar. 
Din il-limitazzjoni għandha titneħħa. 

3.4.6.3 Il-KESE jemmen li għandu jitqies il-ħolqien ta’ “fond 
ta’ kriżi” għall-ħtiġijiet speċifiċi tas-settur b’tali mod li jkunu 
jistgħu jittieħdu miżuri flessibbli ta’ emerġenza f’każ ta’ ċerti 
sitwazzjonijiet eċċezzjonali bħal, pereżempju, il-konverżjoni 
tal-flotot minħabba li l-ftehimiet tas-sajd jiġu sospiżi jew ma 
jiġġeddux, iż-żidiet f’daqqa waħda tal-ispejjeż tal-operat, id- 
diżastri naturali, eċċ.

3.5 Miżuri finanzjati taħt il-ġestjoni diretta 

3.5.1 P o l i t i k a M a r i t t i m a I n t e g r a t a 

3.5.1.1 Il-proposta tipprevedi sensiela ta’ għajnuniet għall- 
iżvilupp u l-implimentazzjoni tal-PMI tal-UE bil-għan li tiġi 
promossa t-tmexxija integrata tal-affarijiet marittimi u kostali, 
li jingħata kontribut għall-iżvilupp ta’ inizjattivi transsettorjali 
li huma ta’ benefiċċju reċiproku għas-setturi marittimi u l-poli­
tiki settorjali differenti, li jiġu appoġġjati t-tkabbir ekonomiku 
sostenibbli, l-impjiegi, l-innovazzjoni u t-teknoloġiji l-ġodda fis- 
setturi marittimi emerġenti u futuri fir-reġjuni kostali, li tiġi 
promossa l-protezzjoni tal-ambjent marittimu, b’mod partikolari 
l-bijodiversità tiegħu u ż-żoni protetti tal-baħar kif ukoll l-użu 
sostenibbli tar-riżorsi marittimi u kostali. Il-KESE huwa favur il- 
miżuri proposti. 

3.5.1.2 Barra minn hekk, tiġi stabbilita għajnuna biex tiffaċi­
lita l-implimentazzjoni tal-PKS u tal-PMI, b’mod partikolari fir- 
rigward tal-pariri xjentifiċi fil-kuntest tal-PKS, il-miżuri speċifiċi 
ta’ infurzar u ta’ kontroll fil-kuntest tal-PKS, il-kontributi volon­
tarji għall-organizzazzjonijiet internazzjonali, il-kunsilli konsul­
tattivi, l-informazzjoni dwar is-suq u l-attivitajiet ta’ komuni­
kazzjoni. Il-Kumitat jemmen li din l-għajnuna hija adegwata. 

3.5.1.3 Il-Kumitat jirrikonoxxi r-rwol importanti li jaqdu l- 
kunsilli konsultattivi reġjonali bħala korpi li l-Kummissjoni 
tikkonsulta biex tindirizza l-kwistjonijiet differenti marbutin 
mal-PKS u li fihom jipparteċipaw il-partijiet interessati kollha. 
Għalhekk, il-Kumitat jemmen li din l-għajnuna għandha tkun 
kbira biżżejjed biex tiggarantixxi li dawn il-kunsilli jaħdmu 
tajjeb, b’tali mod li tiġi żgurata l-parteċipazzjoni tal-membri 
kollha tagħhom, fosthom ix-xjentisti. 

3.5.1.4 Il-KESE jemmen li l-FEMS għandu jiffinanzja l-Kunsill 
Settorjali futur tal-Impjiegi u l-Ħiliet, li jagħmel parti mill-għani­
jiet tar-riforma tal-PKS, l-Istrateġija Ewropa 2020 u 

l-Komunikazzjoni “Ħiliet ġodda għal impjiegi ġodda” ( 3 ). Barra 
minn hekk, iqis li Kumitat Konsultattiv għas-Sajd u l-Akkwakul­
tura tal-UE għandu jibqa’ jiġi finanzjat. F’każ li dan il-kumitat 
eventwalment jingħalaq, il-KESE jitlob li jinħoloq Kunsill 
Konsultattiv dwar l-Industrija, is-Suq u l-Affarijiet Ġenerali. 

3.5.1.5 B’rabta mal-informazzjoni dwar is-suq, il-Kumitat 
jaħseb li kull għajnuna maħsuba għat-tixrid u l-iżvilupp ta’ 
informazzjoni dwar is-suq tal-prodotti tas-sajd u tal-akkwakul­
tura hija pożittiva. 

3.5.2 A s s i s t e n z a t e k n i k a 

3.5.2.1 Il-proposta tistabbilixxi l-għoti tal-għajnuna għall- 
assistenza teknika, fuq l-inizjattiva tal-Kummissjoni, għall-impli­
mentazzjoni tal-ftehimiet tas-sajd sostenibbli u l-parteċipazzjoni 
tal-UE fl-organizzazzjonijiet ta’ ġestjoni tas-sajd reġjonali, kif 
ukoll għat-twaqqif ta’ netwerk Ewropew ta’ FLAGs. Il-Kumitat 
jemmen li din l-għajnuna hija essenzjali. 

3.6 Implimentazzjoni 

3.6.1 Fl-aħħar nett, il-proposta tiddeskrivi fid-dettall l-impli­
mentazzjoni tal-programmi ta’ għajnuna sew fl-iskema tal- 
ġestjoni konġunta u sew fl-iskema tal-ġestjoni diretta, u tiddefi­
nixxi l-mekkaniżmi ta’ implimentazzjoni, is-sistemi ta’ ġestjoni u 
kontroll tal-Istati Membri u tal-Kummissjoni, kif ukoll il-moni­
toraġġ, l-evalwazzjoni, l-informazzjoni u l-komunikazzjoni. 

3.6.2 Il-KESE japprova s-sistemi ta’ implimentazzjoni fiż- 
żewġ skemi għaliex huma jiġbru l-esperjenza tal-Kummissjoni 
fil-proċeduri kollha neċessarji għat-tnedija, l-implimentazzjoni, 
il-monitoraġġ u l-konklużjoni tal-programmi ta’ għajnuna 
previsti fil-PKS u l-PMI. 

Brussell, 11 ta’ Lulju 2012. 

Il-President 
tal-Kumitat Ekonomiku u Soċjali Ewropew 

Staffan NILSSON

( 3 ) Ara l-Opinjoni tal-Kumitat Ekonomiku u Soċjali Ewropew dwar “il- 
Komunikazzjoni mill-Kummissjoni lill-Kunsill, lill-Parlament Ewro­
pew, lill-Kumitat Ekonomiku u Soċjali Ewropew u lill-Kumitat tar- 
Reġjuni: Ħiliet Ġodda għal Impjiegi Ġodda – L-antiċipazzjoni u t- 
tlaqqigħ tas-suq tax-xogħol u l-ħiliet meħtieġa” COM(2008) 868 
final, ĠU C 128, 18.5.2010, p. 74.

